
ELL 05-00(p.1)

Pwyllgor Addysg a Dysgu Gydol Oes

Bwrdd yr Iaith Gymraeg 

Adolygiad Polisi: Darparu Llefydd Ysgolion

1 Materion Strategol

1.1 Mae Bwrdd yr Iaith Gymraeg yn croesawu’r cyfle i gyflwyno tystiolaeth 
ynghylch y mater uchod. Mae’r Bwrdd mewn sefyllfa i gynnig sylwadau ar y mater 
hwn yn nhermau ei ddyletswydd statudol o safbwynt cynllunio gyda’r AALl 
( Awdurdodau Addysg Lleol) wrth iddynt amlinellu a gweithredu eu Cynlluniau 
Addysg Gymraeg o dan Ddeddf yr Iaith Gymraeg 1993.

1.2 Tra’n paratoi’r Cynlluniau Addysg Gymraeg, gofynnir i'r AALl flaen-gynllunio’n 
strategol mewn cylch tair blynedd o ran cynllunio strwythuredig i ddatblygu addysg 
cyfrwng Cymraeg a dwyieithog. Mae’r Cynlluniau Addysg Gymraeg yn cynnwys 
targedau manwl, ac mae nifer o’r siroedd yn dewis cynnwys data sy'n dangos y 
galw am lefydd mewn ysgolion cyfrwng Cymraeg a dwyieithog. Wrth drafod y 
cynlluniau gyda’r AALl, yr egwyddor sylfaenol yw y bydd addysg cyfrwng Cymraeg 
ar gael i bob rhiant neu warcheidwad sy’n dymuno hynny i’w plant, a hyn o fewn 
pellter teithio rhesymol i gartref y plant.

1.3 Bydd y Cynulliad yn ymwybodol o’r ffaith fod y galw am addysg cyfrwng 
Cymraeg yn cynyddu’n barhaus, ac ers agor yr ysgol benodedig cyfrwng Cymraeg 
cyntaf a ariannwyd gan yr AALl yn Llanelli yn 1947, mae dros 30% o blant oedran 
ysgol Cymru yn derbyn addysg Gymraeg. Diddorol yw nodi fod y mwyafrif o’r 
rhain yn dod o gartrefi di-Gymraeg. Mae mapio’r galw a darparu llefydd yn 
ffactorau holl bwysig yn y trafodaethau cyn-cymeradwyo’r Cynlluniau rhwng y 
Bwrdd a’r AALl, ac mae darlun cyffredinol yn ymddangos sydd yn dangos fod 
llawer o'r AALl mewn sefyllfa lle bydd yn rhaid agor ysgolion cyfrwng Cymraeg 
newydd neu ymestyn safleoedd presennol er mwyn ateb y cynnydd mewn galw.

1.4 Nodwedd bwysig yn natblygiad ad-hoc addysg cyfrwng Cymraeg dros y 50 mlynedd 
diwethaf yw ei fod wedi, ac yn parhau i gael ei ddylanwadu yn bennaf gan bwysau 



cyhoeddus a chan rhieni. Trist yw gorfod nodi mai dyma yw'r sefyllfa o hyd mewn nifer o 
ardaloedd , hyd yn oed pan ei bod hi'n gwbl amlwg fod digon o alw o ran niferoedd i 
gyfiawnhau agor ysgol newydd. Pan fod y siroedd yn mynd ati i drafod y llefydd sydd yn 
weddill mewn ysgolion cyfrwng Saesneg, ymddengys fod sawl AALl yn ei chael hi’n 
wleidyddol anodd i gymryd yr angen am addysg cyfrwng Cymraeg i ystyriaeth yn 
awtomatig wrth ail-strwythuro neu ail-leoli’r ddarpariaeth o lefydd o fewn yr awdurdod . 
Yn aml, pan fod y galw’n fwy na’r ddarpariaeth sydd ar gael o ran niferoedd ar gyfer 
addysg cyfrwng Cymraeg, a bod ysgol cyfrwng Saesneg yn cau, mae’n rhaid i rieni 
lobio’n galed iawn er mwyn cael yr AALl i ystyried agor ysgol cyfrwng Cymraeg.

1.5 Teimla’r Bwrdd fod gormod o ysgolion cyfrwng Cymraeg wedi eu lleoli mewn 
adeiladau ansafonol. Mae rhesymau hanesyddol am hyn sef eu bod yn aml maent 
mewn adeiladau y mae’r sector cyfrwng Saesneg wedi eu gadael er mwyn symud 
i adeiladau gwell, neu nad ydynt yn cael eu defnyddio mwyach yn sgil cau 
ysgolion. Dylai unrhyw adolygiad o bolisi ar gyfer darparu llefydd ysgol gyfeirio at 
y broblem hwn, gan fod cydraddoldeb darpariaeth a chyfleoedd cyfartal yn 
elfennau craidd o agenda’r Cynulliad.

1.6 Mae dogfen drafod y Cynulliad yn creu darlun clir o’r angen am adolygu’r 
polisi. Mae adroddiad 1997 y Comisiwn Archwilio "Trading Places" yn dangos fod 
yr AALl yn wynebu tasg anodd wrth ddarparu’r nifer cywir o lefydd ysgol yn yr 
ardaloedd cywir, ac mae data mwy diweddar o’r CTY(Cynlluniau Trefniadaeth 
Ysgolion) yn dangos fod 14% o lefydd mewn ysgolion cynradd a 13% o lefydd 
mewn ysgolion uwchradd yn dal heb eu llenwi, ac mae hyn yn sicr yn peri pryder. 
Siomedig yw’r hyn a nodir ym mharagraff 22 o’r ddogfen drafod, ond nid yw'n 
annisgwyl wrth ystyried y ffaith nad yw rhai AALl wedi bod yn cynllunio addysg 
cyfrwng Cymraeg mewn ffordd strategol ac integredig tan yn ddiweddar iawn.

2. Casglu a Choladu Data

2.1 Gan nad oedd yr CTYau yn arddangos data penodol ar ddarparu llefydd mewn 
ysgolion cyfrwng Cymraeg, golyga hyn na all y data yn yr atodiadau gael ei ddefnyddio er 
mwyn mapio’r galw am y llefydd hyn, a bod y lefelau cymharol o lefydd sydd yn weddill, 
neu'n dangos gorboblogi yn yr ysgolion hyn, yn parhau i fod yn anhysbys. Mae’r Bwrdd 
yn cytuno fod ariannu llefydd sydd yn weddill yn gostus ac yn wastraffus, yn enwedig o 
ystyried y niferoedd uchel o ysgolion cyfrwng Cymraeg sydd yn gweithredu ar neu dros 
eu cyfyngiadau mewn adeiladau anaddas gyda diffyg ardaloedd chwarae a safleoedd 



dysgu digonol.

2.2 Er mwyn adolygu’r mater hwn yn effeithiol, sylweddolwn fod yn rhaid i’r 
Cynulliad Cenedlaethol gael tystiolaeth ystadegol i gefnogi unrhyw bolisïau, ac er 
nad oes gan y Bwrdd hawl swyddogol i gasglu a choladu ystadegau ar y lefel 
hwn, mae data y mae’r AALl yn dewis ei ddarparu i ni yn ystod y broses o 
gynllunio Cynlluniau Addysg Gymraeg ar gael ar gyfer yr adroddiad hwn. Mae 
nifer o’r AALl yn nodi eu hamcanestyniadau a manylion ynghylch y niferoedd sydd 
mewn ysgolion a’r niferoedd sydd ar y cofrestrau. Mae’r awdurdodau hynny nad 
ydynt yn darparu’r data yma’n dewis, yn hytrach, i drafod llefydd ysgolion gyda ni 
yn nhermau cynllunio adeiladu ysgolion newydd neu ymestyn yr adeiladau mewn 
ysgolion sydd yn bodoli eisoes.

 

3 Gorolwg datblygol - strategaethau a chynlluniau

3.1 Gan gadw’r uchod mewn golwg, mae’n deg nodi fod darlun cyffredinol wedi 
ymddangos o ysgolion sydd â galw’n fwy na’r llefydd sydd ar gael, a lle mae 
trefniadau rhwng awdurdodau i ddarparu addysg cyfrwng Cymraeg yn golygu fod 
yn rhaid i ddisgyblion deithio’n bell er mwyn cyrraedd y ddarpariaeth. Mae diffyg 
cynllunio strategol yn golygu nad yw darpariaeth cyfrwng Cymraeg a dwyieithog 
yn ffurfio rhan o flaenoriaethau ‘prif ffrwd’ yr holl AALl.

3.2 Yn rhy aml, mae ambell AALl yn gweld y ddarpariaeth hon fel atodiad i 
ddarpariaeth cyfrwng Saesneg, ac wedi credu mewn camgymeriad, mai dim ond 
ffenomen dros dro yw’r galw am ddarpariaeth cyfrwng Cymraeg, ac oherwydd 
hyn, nid oes gofyn am gynllunio integredig. Mae’r ffeithiau yn dweud stori hollol 
wahanol, sef bod y ddarpariaeth a’r galw yma i aros , a bod cynllunio drwy 
Gynlluniau Addysg Gymraeg mewn ffordd ynysig yn annigonol yn nhermau 
strategol. Ni welwyd erioed o’r blaen cymaint o alw am "gynllunio cydlynol" yn 
nhermau CSA, CTY, Cynlluniau ar gyfer y Blynyddoedd Cynnar a Strategaethau 
Gofal Plant, ac mae ymchwil mapio diweddar rhwng y Bwrdd a Adran o’r 
Cynulliad ynglyn â Chynlluniau Addysg Gymraeg a Strategaethau Gofal Plant ar 
gyfer y Blynyddoedd Cynnar yn dangos fod sawl AALl yn dal heb fabwysiadu 
strategaethau integredig o safbwynt cynllunio.



3.3 Yn rhy aml, o ganlyniad i gynllunio ‘un-pwnc’, mae’n rhaid i’r AALl ddelio 
gyda’r ddarpariaeth o lefydd mewn ysgolion cyfrwng Cymraeg mewn dull sefyllfa 
argyfwng, ac mae sawl un bellach yn wynebu problemau parhaol o ran llefydd 
ysgol. Golyga hyn bod angen adolygu polisi o ran darparu llefydd ysgolion, ac yn 
fwy pwysig na hynny, buddsoddiad ariannol sylweddol. Mae cynlluniau PFI 
parhaus mewn sawl ardal o Gymru yn ddangosydd o’r angen am fuddsoddiad yn 
y sector cyfrwng Cymraeg a dwyieithog.

4 Sylwadau sydd yn seiliedig ar yr wybodaeth gyfredol

4.1 Mewn ymateb i’r adolygiad hwn y mae’r Bwrdd wedi cyflawni astudiaeth o 
ddrafftiau o Gynlluniau Addysg Gymraeg, ac o Gynlluniau sydd wedi eu 
cymeradwyo (gan gynnwys deunydd drafft ac atodiadau) ac mae’n gallu cynnig y 
pwyntiau canlynol yn sgil darparu llefydd mewn ysgolion. Rhaid nodi fod yr 
wybodaeth hon wedi ei roi heb ragfarn ac mae’n gywir o ran ein dealltwriaeth ni o 
wybodaeth gan yr AALl, a bod dau AALl yn dal heb gyflwyno’u drafftiau 
cychwynnol , felly anodd yw astudio’r galw am lefydd ynddynt. Dymuna’r Bwrdd 
dynnu sylw’r Cynulliad at y ffaith nad yw’n ymddangos fod un dull na phatrwm 
safonol yn cael ei ddefnyddio o ran dadansoddi y galw am lefydd mewn ysgolion 
cyfrwng Cymraeg a dwyieithog, a bod dibynnu ar gyngor swyddogion o’r AALl a 
gorolwg strategol y Bwrdd o ddarpariaeth cyfrwng Cymraeg a dwyieithog yn 
cyfrannu at y pwyntiau a grybwyllir isod.:

1.  Mae’r data sydd ar gael yn dangos fod gan isafswm o 16 AALl ysgolion 
penodedig cyfrwng Cymraeg neu ddwyieithog sydd yn gweithredu ar 
neu dros y cyfyngiadau o ran niferoedd. Nid oes data cyfatebol wedi ei 
ddarparu gan weddill yr AALl.

2.  Mae oddeutu 5 AALl ag o leiaf 2 (i fyny at 5) o ysgolion cynradd 
cyfrwng Cymraeg sydd yn gweithredu dros eu cyfyngiadau, gyda’r data 
rhagamcanu yn dangos cynnydd blynyddol mewn galw dros y 3-5 
mlynedd nesaf.

3.  Mae’r Cynlluniau Addysg Gymraeg sydd wedi eu cytuno, neu sydd 
ynghanol y broses ymgynghori (15 ym mis Awst 2000), yn dangos 
cynnydd blynyddol yn y galw am ddarpariaeth cyfrwng Cymraeg a 
dwyieithog yn eu dalgylchoedd. Mae’r Cynlluniau hyn i gyd yn cynnwys 
adran sydd yn olrhain y twf mewn addysg cyfrwng Cymraeg a 
dwyieithog.



4.  Mae o leiaf 7 AALl mewn sefyllfa o chwilio am ddarpariaeth y tu allan 
i’w sir, er mwyn gallu cynnig addysg cyfrwng Cymraeg. Golyga hyn fod 
yn rhaid i ddisgyblion deithio’n bell er mwyn cael at y ddarpariaeth. Nid 
yw’r ddarpariaeth o ysgolion cyfrwng Cymraeg o fewn i gymunedau’r 
disgyblion, ac nid yw hyn yn bosibl ar hyn o bryd oherwydd y ffyrdd ‘ad-
hoc’ mae’r ddarpariaeth wedi ei ddatblygu.

5.  Mae o leiaf 9 AALl wedi agor ysgolion cyfrwng Cymraeg, wedi symud 
ysgolion cyfrwng Cymraeg i adeiladau mwy, neu yn bwriadu agor 
ysgolion cyfrwng Cymraeg yn y dyfodol er mwyn ateb y galw am lefydd 
yn ystod oes presennol y Cynlluniau Addysg Gymraeg. Mae gan y 
cynlluniau oes weithiol o dair blynedd, ac yna maent yn cael eu 
hadolygu.

6.  Gwnaeth 4 AALl gynnig ceisiadau PFI llwyddiannus er mwyn hwyluso 
agor ysgolion newydd cyfrwng Cymraeg. Pan fod gan hwn oblygiadau 
traws awdurdodol yn nhermau niferoedd, canfu’r Bwrdd mai ychydig o 
gynllunio strategol ar lefel rhyng-awdurdod sydd yna, ac ymddengys 
mai materion ariannol yw’r prif broblem wrth fynd ati i gynllunio.

7.  Mynegwyd pryder gan bob AALl ynglyn â’r ffordd y mae rhifau safonol 
yn cael eu cyfrifo, ac mae consensws cyffredinol nad yw’r dulliau a 
ddefnyddir yn adlewyrchu anghenion cwricwlaidd y Cwricwlwm 
Cenedlaethol i ddisgyblion yn y flwyddyn 2000, yn enwedig yn 
nhermau’r llefydd ar gyfer addysg gorfforol, gwyddoniaeth, TG, 
cerddoriaeth a drama a gweithgareddau ysgol gyfan megis 
gwasanaethau dyddiol. Gofynnodd nifer o AALl i’r Bwrdd nodi nad yw 
cyfrif ‘gofod syml’ yn ôl ystafelloedd dysgu yn adlewyrchu anghenion y 
disgyblion yn nhermau cwricwlwm eang "ysgol gyfan".

8.  Mae dros 70% o AALl yn wynebu problemau llefydd yn nhermau 
safleoedd ar gyfer ysgolion cyfrwng Cymraeg, gyda nifer o’r rhain 
mewn ardaloedd lle mae gan nifer o ysgolion cyfrwng Saesneg gerllaw 
lefydd gwag.

9.  O’r AALl sydd ynghlwm yn y trefniadau rhyng-awdurdod, mae rhai yn 
ddarparwyr tra bod eraill yn dderbynwyr, ond mae nifer yn agos at 
sefyllfa lle y bydd yn rhaid iddynt wrthod plant o’r tu allan i’r awdurdod, 
oherwydd bydd eu hysgolion nhw’n llawn o ddisgyblion o’r tu fewn i’w 
dalgylch awdurdodol nhw eu hunain.

5 Cyllido Ysgolion Newydd



5.1 Mater pwysig y dylid cyfeirio ato yw pwy sydd â’r cyfrifoldeb dros gyllido a lleoli 
ysgolion newydd pan fydd parhad o’r cytundeb rhyng-awdurdod o safbwynt darpariaeth 
cyfrwng Cymraeg ? Yn Ne Cymru, er enghraifft, mae ysgol uwchradd sydd eisoes yn 
gweithredu ymhell dros ei niferoedd, ond sydd yn mynd i barhau i gynnig cyfran 
sylweddol o’i llefydd i ddisgyblion o du allan i’r awdurdod, ond mae angen ysgol newydd/
neu adeiladau ychwanegol ar frys. Fodd bynnag, mae’r awdurdod sydd yn darparu'r 
gwasanaeth yn amharod i ariannu’r prosiect cyfan, gan nodi y dylai’r awdurdod cyfagos 
ddarparu arian o’u cyllid sydd yn cyfateb i’r ganran o ddisgyblion o’r awdurdod sydd yn 
mynychu’r ysgol. Gofynnwyd am gyngor gan y Swyddfa Gymreig gynt, ond bydd yn 
rhaid i’r Cynulliad ailystyried y mater gan ei fod yn sefyllfa a fydd yn ailgodi, a bydd 
angen canllawiau clir a pholisïau cadarn.

6 Ystadegau cyfradd geni a gogwydd y boblogaeth

6.1 Wrth edrych ar amcangyfrifon yn nhermau darparu llefydd ysgol, mae'n 
bwysig nodi fod y gostyngiad cenedlaethol diweddar yn y gyfradd geni yn golygu 
fod y niferoedd dros y blynyddoedd nesaf yn mynd i fod ychydig yn is yn 
gyffredinol . Bydd hwn yn cael ei adlewyrchu yn y sector uwchradd yn y 
blynyddoedd i ddod , ond dylid pwysleisio fod y galw am addysg Gymraeg yn 
parhau i dyfu neu yn aros yn gyson .

6.2 Dylai'r opsiynau a restrir ym mharagraff 26 o'r ddogfen drafod gael eu 
hystyried gyda'r gostyngiad mewn cyfradd geni mewn golwg, ond efallai dylai 
pwynt bwled ychwanegol gael ei ychwanegu gan nodi y bydd yn bosibl i AALl 
newid ysgol i fod yn ysgol cyfrwng Cymraeg neu ddwyieithog yn raddol er mwyn 
ateb y galw. Ar hyn o bryd, mae o leiaf 4 AALl yn ystyried ac/neu yn ymgynghori 
ar rai o'r opsiynau a restrir er mwyn ehangu eu darpariaeth cyfrwng Cymraeg.

6.3 Dengys y ddogfen drafod fod rownd gyntaf yr CTY yn profi nad oedd gan 
llawer o'r AALl ddata demograffig digonol oedd yn eu galluogi i ddelio â 
blaengynllunio llefydd ysgolion, ac mae'n rhaid darparu dull casglu data 
strwythuredig sydd â methodolegau rhagolygu diamwys. Dylai'r methodolegau 
hyn gynnwys mecanweithiau er mwyn ystyried y newid mewn poblogaeth (megis 
mewnfudo yn sgil cyfleoedd gwaith newydd neu brosiectau tai newydd) o fewn yr 
AALl neu yn yr awdurdodau cyfagos. Bydd gan newidiadau tebyg effaith 
uniongyrchol ar ddarpariaeth addysg Gymraeg o fewn yr ardal, ac yn ogystal, ar 
natur ieithyddol ysgolion cymunedol cyfrwng Cymraeg neu ddwyieithog sydd yn 



wynebu mwy o alw am lefydd ysgolion.

7 Lefelau optimwm ar gyfer llefydd sydd heb eu llanw

7.1 Mae'n anodd i'r Bwrdd i awgrymu canran neu lefel o lefydd yn weddill sydd yn 
dderbyniol, ond deallwn fod hyn wedi ei benderfynu ar 15% o rif safonol o bob 
ysgol. Mae'r Bwrdd yn deall fod 105% o ddeiliaid yn dderbyniol yn nhermau ysgol 
sydd yn gweithredu dros ei niferoedd, ond mae'n teimlo, lle mae'r 
amcanestyniadau'n dangos cynnydd blynyddol o 5% am dair blynedd neu fwy, y 
dylai hyn gael ei ostwng i 100% (y rhif safonol). Fodd bynnag, er mwyn i'r system 
fod yn ymarferol, mae'n rhaid adolygu'r rhif safonol, gan fod sawl un o'r 
prifathrawon mewn ysgolion cyfrwng Cymraeg yn teimlo fod y lefelau presennol 
naill ai ddim yn ateb eu gofynion neu'n annigonol.

7.2 Mewn rhai achosion, mae'r rheolau presennol ar gyfer newid y rhifau safonol, 
gan gynnwys yr amserlen a’r fiwrocratiaeth sydd yn bodoli, yn gallu golygu nad 
yw'r rhif safonol mewn ysgolion yn eu galluogi i dderbyn mwy o ddisgyblion, hyd 
yn oed os yw'r safleoedd presennol a’r adnoddau yn caniatáu hyn. Ymddengys 
fod hwn yn wastraffus ac yn andwyol o ran rheolaeth effeithiol o lefydd. 
Ymddengys hefyd bod angen adolygiad o'r ffyrdd y gall y niferoedd newid, yn 
ogystal â symleiddio'r dull presennol. Gan nad yw’r Bwrdd ynghlwm â hwn, bydd 
yr AALl mewn gwell sefyllfa i roi tystiolaeth ar y mater. Fodd bynnag , dymuna'r 
Bwrdd ddatgan ei bryder am y ffaith fod cymaint o ysgolion cyfrwng Cymraeg yn 
ei chael hi'n anodd i ymdopi â'r galw am lefydd, yn enwedig wrth iddynt ddilyn y 
rheolau o ran maint y dosbarthiadau. Croesawir y rheolau newydd ar gyfer yr 
uchafswm mewn dosbarthiadau , ond bydd yn rhaid i'r Cynulliad edrych ar y data 
yng nghyd-destun sicrhau y gall yr AALl ddarparu llefydd digonol mewn ysgolion 
megis ysgolion cyfrwng Cymraeg lle y mae galw uchel am lefydd.

8 Brîff yr Archwiliad Rhanbarthol - Atodiad C

8.1 Mewn ysgolion cyfrwng Cymraeg, cytuna'r Bwrdd fod yna or- ddibyniaeth ar 
safleoedd ac adeiladau dros-dro. Noda'r Atodiad blaenoriaethau ar gyfer yn Archwiliad 
2000, a gofynnwn fod arolwg o lefydd sydd yn weddill neu gorboblogi mewn ysgolion 
cyfrwng Cymraeg a dwyieithog yn cael eu cynnwys ar y rhestr. Os na wneir hyn, bydd yn 
parhau i fod yn anodd i broffwydo'r galw yn gywir ac i nodi'r gorboblogi/llefydd gwag yn 
yr ysgolion hyn. 



 

 

 

9 Camau y dylai Awdurdodau Lleol eu cymryd i reoli lleoliadau ysgol

9.1 Dymuna'r Bwrdd argymell y canlynol yn nhermau darparu llefydd ysgol ar gyfer 
darpariaeth cyfrwng Cymraeg a dwyieithog:

1.  Bod AALl yn rheoli ac yn cyhoeddi archwiliad o lefydd ysgol yn yr ysgolion 
cyfrwng Cymraeg a dwyieithog presennol, ac yn cyflwyno'r data fel rhan o'r tablau 
CTY cyffredinol ac fel rhestrau ar wahân o fewn y CTY.

2.  Dylai'r AALl gyhoeddi eu hamcangyfrifon am y galw am addysg cyfrwng Cymraeg 
a dwyieithog ym mhob dogfen berthnasol. Nid yw amcanestyniadau sy’n seiliedig 
ar ddata geni byw yn unig yn ddigonol, a dylid gofyn am ddadansoddiad manylach 
er mwyn darparu gwybodaeth mwy cywir. Dylai AALl ddangos y galw gan 
ddefnyddio ystadegau geni byw, ac ystadegau a data perthnasol eraill e.e. gan 
ddarparwyr blynyddoedd cynnar, yn enwedig Mudiad Ysgolion Meithrin. Mae data 
blynyddoedd cynnar yn arwydd pellach o ddewis rhieni, a dylai'r dulliau a 
ddefnyddir fod yn gyson led led Cymru. Gall fod yn bosibl i'r Cynulliad awgrymu 
fformiwla addas neu ddull y gall yr 22 AALl ddefnyddio i arddangos y galw.

3.  Bod y Cynulliad yn gofyn i'r AALl ddarparu ystadegau addas o ran darparu a galw 
am lefydd ysgol mewn ysgolion cyfrwng Cymraeg a dwyieithog, a bod y data hwn 
yn cael ei goladu gan y Bwrdd yn dilyn sgyrsiau gydag Adran Ystadegau'r 
Cynulliad. Ar hyn o bryd, nid yw'r Bwrdd yn gallu gofyn i'r AALl i ddarparu yr 
ystadegau hyn ac mae'n dibynnu ar yr AALl i ddewis rhannu'r data yn ystod y 
paratoadau ar gyfer llunio Cynlluniau Addysg Gymraeg.

4.  Bod disgwyl i'r AALl sydd ynghlwm â’r cytundebau rhyng-awdurdod er mwyn 
darparu addysg cyfrwng Cymraeg drafod cyllido llefydd/darpariaeth yn yr 
awdurdod sydd yn gartref i’r ddarpariaeth i safon addas yn nhermau safle’r ysgol, ac 
yna i gytuno ar strategaeth addas ar gyfer y broses.

5.  Bod dalgylchoedd ysgolion angen elfen o hyblygrwydd yn nhermau diogelu rhifau 
safonol ysgolion, ond ni ddylai AALl ddefnyddio hyn fel dadl nad oes angen llefydd 
ychwanegol mewn mannau neu ardaloedd o fewn i’r sir. Ni ddylai AALl ddefnyddio 
newid dalgylchoedd yn rheolaidd fel dull o ateb problemau gorboblogi yn nhermau 



darpariaeth cyfrwng Cymraeg.
6.  Bod angen i'r AALl ddarparu’r wybodaeth demograffig angenrheidiol yn ogystal â’r 

datganiadau polisi y gofynnir amdanynt yn y CTY, a hynny fel mater o frys. Gellir 
gofyn am y rhain gan yr AALl fel atodiad i'r CTY presennol, a dylent hefyd 
gynnwys casgliadau am lefelau y niferoedd sy'n weddill neu ynghylch gorboblogi, 
manylion ardaloedd lle y mae hyn yn digwydd, a thargedau ar gyfer delio â 
gorboblogi neu lefydd sydd yn weddill fesul ardal neu ranbarth o fewn yr AALl. 
Mae'r Bwrdd yn sylweddoli y dylai CTY presennol gynnwys hyn, ond o ystyried 
fod 16 CTY bellach wedi eu cwblhau, ymddengys y dylai atodiad priodol ffurfio 
cytundeb interim gweithiol rhwng nawr ag adolygiad blynyddol y CTY.

7.  Dylid gofyn i'r AALl gyflwyno manylion ynghylch newidiadau, neu newidiadau 
arfaethedig o ran dalgylchoedd dros y tair blynedd nesaf, fel bydd y Cynulliad yn 
ymwybodol o'r ysgolion neu’r ardaloedd hynny sydd wedi gorboblogi, neu sydd â 
llawer o lefydd yn weddill mewn ysgolion. Dylid nodi'r rhesymau dros y 
newidiadau i'r dalgylchoedd, a phan fod y rhain yn cynnwys addysg cyfrwng 
Cymraeg a dwyieithog, dylid nodi'r rhesymau penodol.

8.  Dylai'r AALl gyflwyno amserlen a mesurau sy’n mynd i'r afael â phroblemau o ran 
llefydd ysgol. Ar hyn o bryd, mae gorddibynnu ar adeiladau ysgol dros-dro a 
strategaethau ymatebol yn hytrach na rhai rhagweithiol a mae hyn yn golygu fod y 
ddarpariaeth cyfrwng Cymraeg yn aml mewn sefyllfa o orfod derbyn safleoedd 
israddol.

10 Casgliad

Teimla'r Bwrdd fod angen adolygiad strwythuredig brys ar y mater hwn, fel y gellir 
cynllunio ar gyfer llefydd ysgol cyfrwng Cymraeg a dwyieithog mewn dull mwy strategol. 
Gan fod CTY a Chynlluniau Addysg Gymraeg yn ddatblygiadau diweddar, mae'r 
wybodaeth a gynhwysir yn y dogfennau hyn yn eu dyddiau cynnar. Ar hyn o bryd , mae'r 
Bwrdd mewn trafodaethau ynglyn ag amcanestyniadau mwy manwl gyda'r AALl ers 
dechrau'r CTY, ac mi fyddwn yn parhau i wneud hyn . Pe bai'r Bwrdd yn derbyn caniatâd 
y Cynulliad i ofyn i'r AALl am ddata ar y niferoedd o lefydd sydd mewn ysgolion , ac 
amcanestyniadau o ddarpariaeth cyfrwng Cymraeg mewn trefniant a gytunwyd, byddai 
hyn yn fuddiol i bawb sydd yn delio â chynllunio llefydd, oherwydd gall yr wybodaeth 
hon gael ei ddefnyddio hefyd mewn CTY. Teimla'r Bwrdd y dylai cysylltiad mwy agos 
gael ei ddatblygu rhwng y Cynlluniau Addysg Gymraeg a dogfennau cynllunio eraill 
megis CTY. 

